Медиаурок  «Илья Винокуров-саха норуотун чулуу уола»
Биллиилээх государственнай уонна политическай деятель Винокуров И.Е. төрөөбүтэ 130 сылыгар ананар.
Цитата (Ыйыы):  «Үлэлээбит кэмим устатын тухары кыах тиийэринэн үлэһит уонна партийнай маассаны кытта киэҥ сибээһи тутуһан, өйөһөн сылдьыыбын тус бэйэм улахан дьолунан ааҕабын”
И.Е.Винокуров
Сыала-соруга:  
· И.Е.Винокуров олоҕун, үлэтин эдэр ыччакка билиһиннэрии, сырдатыы.
· Эдэр ыччакка төрөөбүт дойдуга тапталы иҥэрии, биир дойдулаахтарын ааттарынан киэн туттуу санаатын уһугуннарыы.
Уруок хаамыыта:  
1. Киирии тыл
2. “Номох буолбут олох”. Винокуров И.Е. олоҕун, үлэтин кылгастык билиһиннэрии.
3. Илья Егорович туһунан биһиги тоҕо билиэхтээхпитий?
· Сэрии сылларыгар саха норуотун хоргуйууттан быыһаабыта (текст, кадры из фильма)
· “Кырдьык уонна карьера”. Саха чулуу дьонун, интеллигенциятын үтүө ааттарын тилиннэрбитэ. (текст, фото, кадры из спектакля)
· Доруобуйа харыстабыла, үөрэх, наука сайдыытыгар кылаата. (текст, презентация)
· “Тэпсиллибэт үтүө аат”  И.Е.Винокуров туһунан этиилэр, сыанабыл. (текст, фото)
· Винокуров И.Е. аатын үйэтитии (памятниктар, уулуссалар, үөрэх тэрилтэлэрэ, Илья Егорович уобараһа искусствоҕа уонна литератураҕа)
4. Түмүк. Викторина. 







«Илья Винокуров – саха норуотун чулуу уола» медиауруогу ыытыыга көмө матырыйаал

Киирии тыл
Биллиилээх государственнай уонна политическай деятель, намнар киэн туттар биир дойдулаахпыт  Винокуров Илья Егорович быйыл, 2026 сылга төрөөбүтэ 130 сылын бэлиэтиибит. Нам улууһун Аҕа баһылыга Слепцов Юрий Иннокентьевич дьаһалынан улууспутугар Илья Винокуров сыла биллэрилиннэ. Батараактан ССКП уобаластааҕы комитетын бастакы секретарыгар (билиҥҥинэн республика үрдүкү салайааччыта, Ил Дархаҥҥа тэҥнээх) тиийэ үүммүт, тыыннааҕына саха дьонугар уостан түспэт номох буолбут киһи Илья Егорович олус уустук, түһүүлээх- тахсыылаах олоҕу олорбута. Кини будулҕаннаах үйэ саамай тыйыс кэмигэр: гражданскай сэрии, саҥа олоҕу тутуу, Аҕа дойду улуу сэриитин тыйыс сыллара, онтон салгыы дойдуга бүттүүнүгэр политическай сатарыйыы, личноска сүгүрүйүү муҥутаан сабардаабыт кэмигэр олорон ааспыта уонна бэйэтин муударай өйүнэн, ыллыктаах санаатынан, чиэһинэй, туохтан да толлубат кытаанах майгытынан, республикатын, норуотун туһугар бүтүн олоҕун анаабыта. Билиҥҥи эдэр көлүөнэ дьон, республика салалтатыгар саҥа үүнэн эрэр эдэр салайааччылар И.Е.Винокуров курдук Саха сирин сайдыытыгар сүҥкэн кылааттарын киллэрбит үтүө дьоммут тустарынан билиэхтээхтэр, кинилэр ааттарын киэн тутта, сүгүрүйэ  ааттыахтаахтар диэн сыаллаах «Илья Винокуров-саха норуотун чулуу уола» медиаурок бэлэмнээтибит.
 Бу  матырыйааллары туһананҥыт, байытаҥҥыт улахан кылаас оҕолоругар кылаас чаастарын, “Дьоһуннааҕы кэпсэтии” уруоктарын ыытыаххытын сөп. 

 «Номох буолбут олох»
Фото былыргы Аппааны, аҕата
1896 с. - тохсунньу 1 күнүгэр Илья Егорович Винокуров Нам улууһун Куһаҕан ыал нэһилиэгэр билиҥҥинэн Хатыҥ-Арыы нэһилиэгэр дьадаҥы кэргэҥҥэ төрөөбүтэ.Аҕата Егор Николаевич быстар дьадаҥы киһи этэ. Илья Егорович бэйэтэ ахтарынан  “аҕам туора дьоҥҥо үлэлээбэтэҕэ, кини 3-4 ыанар ынахтааҕа, 1 аттааҕа”. Кини кыра Ылдьаа үс саастааҕар ыалдьан өлбүтэ, онтон биир сыл ааһаатын ийэтэ хараҕа суох буолан ыал быһыытынан эстибиттэрэ. Уол ийэтинээн уонна 9 саастаах эдьиийинээн аҕатын баай быраатыгар Василийга көрүүгэ-харайыыга киирбиттэрэ. Абаҕата сотору кэминэн эмиэ өлөн кыһалҕалаахтык олорбуттара.
Фото Максим Аммосов, учуттала Ушницкай
1904 с.- кыракый Ылдьааны нэһилиэк дьоно туруорсуутунан улуус киинигэр Намҥа түөрт кылаастаах церковнай-приходской оскуолаҕа пансиоҥҥа биэрэллэр. Ылдьаа төгүрүк тулаайах буолан пансионакка олорон үөрэммитэ. Кини бастыҥ үөрэнээччилэр кэккэлэригэр киирэрэ. Оскуолаҕа 20 оҕо үөрэнэрэ, Хатырык нэһилиэгиттэн кэлбит Максим Аммосов бииргэ үөрэммитэ. Нуучча тылыгар Казанскай учительскай семинариятын бүтэрэн кэлбит Платон Афанасьевич Ушницкай  үөрэппитэ. Икки хараҕа суох ийэтэ уон биирдээҕэр өлбүтэ. Илья Егорович 12 саастааҕар оскуоланы бүтэрэр, үп-харчы кырыымчык буолан кыайан салгыы үөрэммэтэҕэ.
Фото ыттаах, табалаах дьон
1911-1920 сс.- «Дьол көрдүү» Өлүөнэ төрдүгэр Муостуур арыыга киирэн наймылаһан үлэлээбитэ, бултуу, балыктыы түһэр, кыыл муоһун булар санаалааҕа. Онно да үчүгэй олоҕу көрбөтөҕө. Кини бэйэтин автобиографиятыгар маннык суруйбута: «Ити икки сыл тус бэйэм олохпор тугу да уларыппатаҕа. Түүлээҕи да, муоһу да мунньумматаҕым, эгэ аат-суол кэлиэ дуо? Наар аччыктааһын, ыттары кытта ыарахан таһаҕастаах сыарҕаны соһуу адьас дьиикэй олох, киһилии хамнас диэн суоҕа миигин кэлэппиттэрэ».  Намҥа төннөн кэлэн тыа сирин хара үлэһиттэрин сойууһугар киирбитэ, сир үллэһигин депутатынан талыллыбыта, кулаактар ампаардаах бурдуктарын учуотун комиссиятын салайбыта.
Фото гражданскай сэрии, аттаах турара
1921-1922 сс.- Революция сылларыгар Илья Винокуров саа-саадах тутан Сэбиэскэй былаас туругурарын туһугар охсуһар. Кыһыл Партизаннар Намнааҕы добровольческай этэрээттэрин састаабыгар киирэн Тулагы Киллэмҥэ буолбут кыргыһыыларга сэриилэспитэ. 1921 с. болшевик партиятын кэккэтигэр киирэр. Хатыҥ-Арыы нэһилиэк ревкомун председателинэн талыллан үлэлиир.
1924-1927 сс.- Илья Винокуровы, Хоту дойдуну үчүгэйдик билэр киһинэн ааҕан, Булуҥ уокуругар  Сэбиэскэй былааһы олохтуурга ыыталлар. Онтон сотору уокуруктааҕы исполком председателинэн анаммыта. Дьокуускайга биэс сыл буолан баран эргиллибитэ. Дойдутугар эргиллэн кэлэн, Саха АССР Киин Ситэриилээх Комитетын инструкторынан уонна боломуочуйанынан үлэлээбитэ.
1931-1933 сс. - Нам массыына-трактор станциятын директорынан үлэлиир кэмигэр нэһилиэктэртэн дьону хомуйан, тракторист курсугар Дьокуускай куоракка ыыппыта. 22 «Фордзон» диэн 20-лии ат күүстээх английскай маркалаах трактордар аҕалтарбыта. Дьону эбии үөрэттэрэн, оччотооҕу артыаллары кытары дуогабар оҥорсон, бастакы сири-тыаны солоон, бааһыналары кэҥэтэн, хорутан, чугастааҕы колхозтарга аан бастакы бурдук ыһыытын саҕалаабыттара. Бу сылларга Илья Егорович райисполком председателинэн, доруобуйа харыстабылын наркомунан үлэлиир.
1933—1934 сс.- дойдуну тэрийсии, атаҕар туруоруу курдук эппиэттээх бириэмэҕэ БСКСК Хотугу комитетын чилиэнин Иннокентий Михайлович Сусловы кытта  Илья Винокуровы аҕыйах ахсааннаах ыһыллан олорор көс омуктары биир сиргэ түмэн  олохсотууга, кинилэр олохторун-дьаһахтарын тупсарыыга анаан Өлөөн оройуонун тэрийиигэ ыыппыттара.Кылгас болдьоххо Өлөөн оройуонун миэстэтин быһааран ааҕар балаҕаннары, медпууннары туппуттара. Ити курдук 1935 с. Өлөөн оройуона тэриллибитэ. Илья Егорович үөрэхтээһини бастакы күөҥҥэ тутара.Кини ыйыытынан 1934 с. 3 оскуола аһыллыбыта, кылгас кэмҥэ 103 улахан киһи ликбезкэ үөрэнэн суруйар, ааҕар буолбута. Онтон тирэх ылан Өлөөн оройуона республикаҕа бастакынан 1940 с. улахан дьоҥҥо үөрэҕэ суох буолууну эспитин дакылааттаабыта.
1937-1938 сс.- Илья Егорович Москва куоракка Советскай тутуу Үрдүкү курсун бүтэрэн, Бүлүү оройуонугар сталинскай репрессия муҥутаан турдаҕына райсовет председателинэн, онтон райком бастакы секретарынан үлэлээбитэ. Илья Егорович Бүлүү оройуонугар кылгас кэмҥэ үлэлээн, дьон көрдөһүүтүгэр улахан болҕомтолоохтук сыһыаннаһара, тута чопчу дьаһал ылара. Ити курдук дьон олоҕун туһугар туох баар билиитин-көрүүтүн ууран, чиэһинэйин, бэрээдэктээҕин, сатабыллаах салайааччытын  көрдөрбүтэ. Кини Бүлүү оройуонун олохтоохторун Хампа нэһилиэгин, Бүлүү улууһун быыбардааччыларынан 1938 с., 1952 сылларга САССР Верховнай Сэбиэтин депутатыгар кандидатынан туруоруллубута.
1938-1939 сс.- Кини Саха АССР Доруобуйаҕа харыстабылын наркома. Хоргуйан өлүүнү тэҥинэн сэллик ыарыы турбута. Илья Егорович сэллиги утары государство күүһүнэн охсуһууну саҕалыырыгар Москваттан ыҥыран аҕалбыт РСФСР наркомздравын комиссията Саха сиригэр сэлликтэн өлүү орто көрдөрүүттэн 6 төгүл улаханын бэлиэтээбиттэрэ. Соҕурууттан анал үөрэхтээх врачтары аҕалбыта. Олохтоох эдэр ыччаты талан врач, сиэстэрэ үөрэхтэригэр үөрэттэрэ ыыппыта. Ыарыһахтары эмтииргэ балыыһалар аһыллыбыттара.
1939-1943 сс. – Саха АССР Министирдэрин Советын председателэ.Илья Егорович республикаҕа хоргуйууну утары дьаһалы ыларга боппуруоһу сөпкө туруоран элбэх киһини хоргуйууттан, аччыктааһынтан быыһаабыта.
1944 сыл – И.Е. Винокуров США вице-президена Генри Уоллесс салайааччылаах Америка правительстватын делегациятын көрсүбүтэ. Москваҕа баран иһэр делегация Саха сиригэр түөрт күн сылдьан Дьокуускай куоракка кыраайы үөрэтэр түмэлгэ, А.С.Пушкин аатынан библиотекаҕа, 8-с нүөмэрдээх оскуолаҕа, НКВД кулуубугар уонна Покровскайга селекционнай станцияҕа сылдьыбыттара.
1946-1951 сс. – ССКП Киин Комитетын иһинэн обком секретара. ССКП обкомун бастакы секретарын үрдүк дуоһунаһыгар саха интелигенциятын итиэннэ кадрдарын аһара харыстыыра, туруулаһан көмүскүүрэ.
1952-1957 сс.- Илья Егорович Винокуров «Сельстройтрест» управляющайынан 1952 сылтан үлэлиэҕиттэн ыла, Саха сирин тыатын оройуоннарыгар тутуу историятыгар саҥа кэрдиис кэм саҕаланар. Тутуулар наукаҕа олоҕуран оҥоһуллубут типовой проегынан, саҥа ньыманан, тутуу нуормаларыгар, быраабылаларыгар сөп түбэһиннэрэн, олоҕуран ыытыллан бараллар. Намҥа бастакы таас оскуола бырайыагын оҥоһуута Илья Егорович үлэтин кытта эмиэ сибээстээх. Бөтүҥ оскуолатын, тубдиспансер, райком, кулууп, райсовет административнай дьиэлэрин тутуулара, Аммосов уулуссаҕа хас да олорор типовой дьиэлэрин тутуулара Илья Егорович быһаччы көмөтүнэн уонна хонтуруолунан ыытыллыбыттара.
1957 с., тохсунньу 4 күнэ – Илья Егорович Винокуров 61 сааһыгар олохтон туораабыта.

Илья Егорович туһунан биһиги тоҕо билиэхтээхпитий?

Сэрии сылларыгар саха норуотун хоргуйууттан быыһаабыта 
Илья Егорович Винокуров саха норуотун өйүгэр-санаатыгар Аҕа дойду  сылларыгар дьону-сэргэни аччыктаан өлөр ыар дьылҕаттан быыһаабыт күүстээх санаалаах салайааччы быһыытынан хаалбыта. 
Саха сиригэр сут-кураан кэмнэрэ 1939 сылтан саҕаламмыттара. Ол эрэн, 1939-1940 сыллардааҕы кураан дьыллар 1938 сылга өҥ буолан улахан хоромньута суох ааспыттара. 1941 с. урукку саппаас букатын эстибитэ. Сэрии сылларыгар хоргуйуу өссө элбээбитэ. Сэриигэ Саха сириттэн 62 тыһ тахса киһи ыҥырыллыбыт, 37 тыһ. киһи өлбүт. Онтон тыылга ыарахан усулуобуйаттан, аччыктаан, хоргуйан, ыалдьан 60 тыһ. тахса киһи өлбүт, үксэ оҕо, дьахтар аймах. 
Хоргуйуу буолбут иккис сүрүн биричиинэтинэн, айылҕа содулун таһынан, ол кэмҥэ республика салалтатыгар норуот кыһалҕатын өйдөөбөт кэлии дьон ананан үлэлээбиттэрэ. И.Е.Винокуров бу кэмҥэ колхозтарга үлэни-хамнаһы сөпкө ыытары хааччыйар аһылык саппааһын тэрийэргэ туһаайыллыбыт кэккэ дьаһаллары ыларга туруорса сатаабыта да салалта наадалаҕынан аахпатаҕа. Бу ыарахан кэмҥэ дьону-сэргэни хоргуйууттан быыһааһын үлэтэ ыытыллыахтааҕа. Ол эрэн, сут кэлбитин көрө олорон өрөспүүбүлүкэ салалтата «Барытын-фроҥҥа, барытын-кыайыы туһугар” дииртэн атыны билиэн да, истиэн да баҕарбатаҕа. Үрдүкү салалтаҕа кыайыылаах үлэ-хамнас туһунан отчуот түһэрэ олорбута.  «Люди падают и обессиливают не единицами, а десятками. По заявлению секретаря РПК т. Семенова, председателя райсовета т. Слепцова Мегино-Кангаласского района состояние населения принимает характер стихии – опухание, обессиливание и смертность, напоминающие положение 1920-1921 гг. на Волге» (из письма Винокурова – Степаненко и Муратову от 3 апреля 1943 года). 
Степаненко Ион Лукич диэн сүрдээх бардам майгылаах киһи обком бастакы секретарынан уонна кинини кытта кэлбит 5 киһи обком бюротун чилиэннэринэн буолбуттара. Бу дьон сиэрэ суох политикаларыттан ордук тыа сирин дьоно иэдэйбиттэрэ. Олус ыар кэмнэр тустарынан элбэх ахтыылар бааллар. «Чурапчы көһөрүүтэ” диэн Саха сирин историятыгар биир иэдээннээх алдьархай туһунан истибэтэх киһи суоҕа буолуо. 1942 сыл балаҕан ыйыгар Чурапчы 41 колхуоһуттан хоту улуустарга көһөрүүгэ 4988 киһи, ол иһигэр 990 оҕо барбыт. Онтон 1747 киһи аччыктаан, ыалдьан өлбүттэр. Чурапчы көһөрүүтүн саҕаланыыта Совнарком председателин солбуйааччы И.Е.Винокуров, Чурапчы райкомун бастакы секретара Я.Д.Белолюбскай, райсовет председателэ Н.Н.Барашков бастаан эр дьону, онтон олорор дьиэ-уот тутулуннаҕына дьахталлары, оҕолору ыытыахха диэн туруорса сатаабыттарын истибэтэхтэрэ.
(Чурапчы нэһилиэнньэтэ сэрии иннинэ 16989 тыһ. киһи этэ. 1946 с. 8900 киһи хаалбыта. 2539 киһи өлбүтүттэн 1245 киһи хоргуйан өлбүтэ.
1939 с. перепись көрдөрүүтүнэн сахалар ахсааннара 240 тыһ. киһи эбит, онтон 1949 с. баара-суоҕа 140 тыһ. тэҥнэспит.)
Дьон сутаан өлүүтэ өссө улахан буолуоҕун, Илья Винокуров, оччолорго  САССР СНК(бырабыыталыстыба) бэрэссэдээтэлин солбуйааччыта буолан олорон, олохтоох дьон ыарахан балаһыанньатын көрө-билэ сылдьан, толлубакка (оччолорго репрессия үгэнэ) быһаччы (субординацияны кэһэн туран) 1942 с. СССР салайар уорганыттан көмө көрдөөбүтэ. Киин куораттан комиссия кэлэн бэрэбиэркэ ыытан, түмүккэ 1943 с. муус устар 13 күнүгэр партия Киин Кэмитиэтэ «Об ошибках в руководстве сельским хозяйством Якутским областным комитетом ВКП(б)» диэн уураах таһаарбыта. Степаненко уонна кини солбуйааччылара үлэлэриттэн босхоломмуттара.  И.Е.Винокуров 1943 с. от ыйыттан республика Совнаркомун председателэ буолар. 1943 с. ахсынньы ый 11 күнүгэр партия Киин Комитетын реко- мендациятынан БСК(б)П Саха уобаластааҕы комитетын пленумун бы- һаарытынан Илья Егорович Винокуров партия уобаластааҕы комитетын бастакы секретарынан ананар. Москваҕа Кремльга И.В. Сталины кытта сирэй көрсөн кэпсэтэр, дойду баһылыга кини кандидатуратын өйүүрүн биллэрэр. 
Республика саҥа салалтата, туһулаан бырабыытылыстыба бэрэссэдээтэлэ И.Е. Винокуров норуоту быыһыыр суһал дьаһаллары ылбытынан барбыта.  Дьоҥҥо бурдук ыйдааҕы нуорматын үрдэтэр, сааскы уонна сайыҥҥы улэлэргэ сылдьар үлэһитгэри итии аһылыгынан хааччыйар, сүөһүтэ суох ыалларга колхозтар фермаларыттан сүөһү бэрдэрэр, сэлликкэ ылларбыт дьоҥҥо кымыстаан иһэллэригэр биэ биэрии, колхозтар оҥорон таһаарбыт бородууксуйаларын төһө да сэрии буола турарын үрдүнэн бэйэлэригэр хаалларар дьаһаллары ылаттаан, хас киһи тыынын өрүһүйбүтүн сэрэйиэххэ эрэ сөп. Маны тэҥэ, 1944 сыл кулун тутар 28 күнүгэр Чурапчылары дойдуларыгар төннөрүү туһунан уураах тахсыбыта. Ити дьаһаллар олоххо күүскэ киирэн, 1944 с. аччыктааһын сүнньүнэн суох буолара ситиһиллибитэ.
***
Саха омук чулуу уола Илья Винокуров саха норуотун эстэр дьылҕатын илэ хараҕынан күн аайы көрөн, күүстээх, хорсун  санааны ылынан, олоҕун толук уурары кэрэйбэккэ быһаарыылаах хамсаныылары (сыыһа, сымыйа, албын уо.д.а. диэн ылымматахтара буоллар ытыллар эбэтэр олох аччаабыта элбэх сылга хаайыыга барара) оҥорботоҕо буоллар саха хоргуйан өлүүтэ 200 000 тахса киһи буолар этэ дииллэр үөрэхтээхтэр. Дьэ, бу санаан көрүҥ, 1959 сыллааҕы биэрэпис түмүмүнэн 240 000 саха баара ааҕыллыбыт. Оччоҕо ити 200 000 тахса хоргуйан өлбүтэ буоллар, саха омук диэн олох да суох буолуо этэ бу Сиргэ!
Өйдөөн кэбиһиҥ: саханы Аҕа дойду сэриитин кэмигэр хоргуйууттан, аччыктаан өлүүттэн бу киһи быыһаабыта! Аата – Илья Егорович Винокуров! Бу ааты хас саха билиэхтээх, өйдүөхтээх! 

“Кырдьык уонна карьера”
Киһини туох өлбөт
тыынныырый?
Өлбөт мэҥэ буолбатах,
Уордьан, мэтээл буолбатах,
Кырдьык иһин мөккүһүүтэ,
Хотой курдук өлүүтэ.
Иван Гоголев-Кындыл
 1942 сыллаахха эдэр историк Георгий Прокопьевич Башарин «Саха үс суруйааччыта-реалиһа» диэн үс бастакы саха суруйааччыларын А.Е.Кулаковскай-Өксөкүлээх Өлөксөй, А.И.Софронов-Алампа уонна Н.Д.Неустроев айымньыларын ырытан, бу суруйааччылар саха урукку ыар олоҕун дьиҥнээхтик көрдөрбүттэр диэн научнай төрүөккэ олоҕуран докторскай диссертацияны суруйар. Георгий Прокопьевич бу үлэтин буржуазнай-националистическай идеялаах диэн сыаналаан туран, обком бюротугар көрөргө сурук киллэрэллэр. Онуоха Илья Егорович уруккуттан билэр боппуруоһа буолан, онно кыһаллыбакка, обком бюротугар дьүүллэппэт. Онтуката кэлин бэйэтигэр туһаайыллыбыт улахан буруйга кубулутуллар. А.Е.Кулаковскай-Өксөкүлээх Өлөксөй, А.И.Софронов-Алампа уонна Н.Д. Неустроев саха урукку ыар олоҕун кырдьыгынан суруйбуттарын бэйэтин этинэн-хаанынан билбит, батараактаабыт, балыксыттаабыт, саа-саадах тутан сэбиэт былааһын гражданскай сэриигэ көмүскэспит, сэбиэскэй-партийнай үлэҕэ эрдэттэн эриллибит сатабыллаах салайааччы буолан, ити үҥсүбүт дьон туох төрүөттэн хара балыырга киирэллэрин өтө көрөр буолан манна төрдүттэн сөбүлэспэтэҕэ. Дьэ, ити курдук, Илья Егоровичка тус бэйэтигэр, дьиэ кэргэнигэр даҕаны ыарахан кэм ыган кэлэр. 
Саха народнай суруйааччыта Софрон Данилов ахтыытыгар маннык суруйбута баар: «Илья Егорович Винокуров Саха уобаластааҕы комитетын бастакы секретарыттан ууратыллан, национальнай республикалар Компартияларын Киин комитеттарын секретардарын, Министирдэрин Советтарын председателлэрин, обкомнар бастакы секретардарын билиилэрин үрдэтэр үөрэхтэригэр диэн ааттаан ыытылла сылдьар кэмэ этэ. Ууратыллыбыт биричиинэтэ – партия Киин Комитета модьуйбутун үрдүнэн саха маҥнайгы үс суруйааччыларын А.Е.Кулаковскай-Өксөкүлээх Өлөксөйү, А.И.Софронов-Алампаны, Н.Д.Неустроевы былааска өстөөх буржуазнай-националистистар диэн сыаналааһынын булгуччулаахтык утарбыта буолбута. Партия обкомун 1952 с. олунньу 6 күнүнээҕи «Саха литературатын историятын сырдатыыга буржуазнай-националистическай токурутуулар тустарынан» уурааҕа тахсыбытын кэнниттэн бэһис диэн аатынан биллэр пленум буолбута. Пленумҥа Илья Егорович үс суруйааччыны мин сирэй билэтэлиирим, кинилэр советскай былааска ис сүрэхтэриттэн бэриниилээхтик үлэлээбит үтүө дьон, үчүгэй суруйааччылар этилэр диэбит, итиэннэ кинини хоруотаабыт араатардары кыайан мэлдьэспэт чахчыларынан характеристикалаан, аҕыйах бэргэн, сытыы тылларынан өтөрүтэ этитэлээн сир-буор сирэйдэтэлээбит. Били ээҕин этитэн, партияттан үүрүөх буолбут киһилэрин пленум трибунаттан ньиргиэрдээх ытыс тыаһынан атаарбыт. Үс суруйааччы сыанабылыгар алҕаһаабыппын диэн билинэн кэбис, оччоҕо биһиги эйигин Дьокуускайга Верховнай Совет Президиумун председателинэн анаан ыытыахпыт диэбиттэрин Илья Егорович улахан дуоһунаһынан мэҥиэлии сатаабыттарын, уордайан киэр хайыһан, олоҕун тиһэх күннэригэр диэри көнө суолтан тутум да туораабакка, кырдьык кыайарын туһугар туруулаһан туран охсуспута».
Кэлин Георгий Прокопьевич Башарин докторскай үлэтин Киин Комитет иһинэн баар институт үлэһиттэрэ, бары биллиилээх учуонайдар көмөлөһөн, сүбэлээн ити үлэтин ситиһиилээхтик көмүскүүр. Илья Егорович кинини бастакынан эҕэрдэлиир уонна өтөр буолбакка олохтон туоруур.
Илья Егорович, обком 1952 сыллаах уурааҕа көннөрүллэрин саҕана, 1962 сыллаахха эрэ реабилитацияланан, өлбүтүн кэннэ буруйа суоҕунан ааҕыллыбыта.
Доруобуйа харыстабыла, үөрэх, наука сайдыытыгар кылаата
И.Е.Винокуров 1938 сыллаахха сэтинньигэ Бүлүү оройуонуттан Саха АССР Верховнай Сэбиэтин депутатынан талыллар. Бастакы сессияҕа Доруобуйа харыстабылын наркомунан (министринэн) талыллар уонна 1 сыл үлэлиир. Бу кылгас кэм иһигэр хас да сэллиги утары охсуһар санаторийдары, диспансердары,  оройуон кииннэригэр барытыгар сэллик пууннарын арыйтарбыта. Трахома диспансерын күүһүрдэн харах балыыһата гыммыта. Сүрүн болҕомтотун балыыһалар материальнай базаларын бөҕөргөтүүгэ уонна кадр боппуруоһугар уурбута. Соҕуруу дойдуттан анал үөрэхтээх быраастар үлэлии кэлбиттэрэ. 1938-1939 сс. быраас ахсаана 137-тэн 215 –кэ тиийбитэ, орто анал үөрэхтээх 569-тан 882 ахсааҥҥа тиийбитэ. 27 киһи талыллан киин сирдэргэ үөрэххэ барбыттара. Медсестралары бэлэмниир куурустар Дьокуускайга, Алдаҥҥа, Бүлүүгэ арыллыбыттара. 120 миэстэлээх Дьокуускайдааҕы фельдшерскай-акушерскай оскуола уопсай дьиэтэ тутуллубута. Атын оройуоннарга доруобуйа харыстабылын тэрилтэлэрэ кылгас болдьоххо тутуллан үлэҕэ киирбиттэрэ, 44 объекка ремонт үлэлэрэ ыытыллыбыттара. Биир сыл иһигэр И.Е.Винокуров тэрийэр дьоҕурдаах, сатабыллаах салайааччы быһыытынан эмп эйгэтигэр үгүс үлэни ыыппыта. Кэлин кини бэйэтин үлэтин маннык сыаналаабыта “Для меня было очень крупным и сложным выдвижение на пост наркома здравоохранения. Для не медика там было, конечно, не место. Очень хорошо сделали, что через год меня сменили врачом т.Белоусовым. Но несмотря на это я из этого наркомата ушел довольным, так как в течение года пришлось внести кое-что новое и оставил некоторые следы своей работы...» 

И.Е.Винокуров ыраах хоту сытар Саха сирэ сайдыытыгар үөрэх уонна наука  улахан сабыдыаллааҕын дьэҥкэтик өйдүүрэ. Онон 1946 с. олунньуга Совнарком председателэ, Верховнай Совет депутата буолан олорон үрдүк үөрэх кыһатын-университеты арыйар идеяны көтөхпүтэ уонна туруорсан саҕалаабыта. 
Саха сирин уопсастыбаннай-бэлитиичэскэй уонна култуурунай олоҕор-дьаһаҕар биир сүрүн миэстэни 1934 с. алтынньы 8 к. арыллыбыт уонна Саха сиригэр үрдүк үөрэх сайдарыгар олук уурбут Саха судаарыстыбаннай педагогическай института ылар. Педагогическай институт нэһилиэнньэни уопсай алын уонна орто үөрэҕинэн хааччыйарга үрдүк квалификациялаах педагогическай каадырдарга күүскэ наадыйыы түмүгэр арыллыбыта.  Ол гынан баран, Дьокуускайдааҕы пединститутка, дойду атын да үрдүк үөрэх кыһаларыгар тус сыаллаах үөрэтии көрүҥэ Саха сирин күнтэн-күн үрдүү турар ирдэбилин ситэ хааччыйбат этэ. Өссө 1940 с. И.Е.Винокуров тыа хаһаайыстыбатыгар уонна доруобуйа харыстабылыгар үрдүк квалификациялаах исписэлиис тиийбэтин аахсан туран, чугастааҕы сылларга Саха сиригэр эбии икки үрдүк үөрэх кыһатын: тыа хаһаайыстыбатын уонна медицина институттарын тэрийэр туһунан тыл көтөхпүтэ эрээри, Аҕа дойду Улуу сэриитэ саҕаланан, ол баҕа санаата туолбатаҕа.
1946 с. ахсынньыга партия обкомун бастакы секретарынан талыллан баран, университеты арыйыыны күүскэ туруорсубута. Ол эрэн, 1951 с. кинини үлэтиттэн уураппыттара. И.Е.Винокуров идеятын саха интеллигенцията өйөөн, үгүс утарсыы кэнниттэн 1956 с. ССРС министрдэрин  сэбиэтин уурааҕа тахсар  “Об организации Якутского государственного университета». Бастакы ректорынан профессор А.Е.Мординов буолбута. Университетка инженернай, тыа хаһаайыстыбатын, медицинскай факультеттар арыллыбыттара. Онон Илья Егорович тыыннааҕар кини баҕа санаата олоххо киирбитэ.

Справка 

Саха сиригэр өрөбөлүүссүйэ иннинэ нэһилиэнньэ барыта кэриэтэ үөрэҕэ суох этэ. 1917 с. Саха сирин уобалаһыгар 264 тыһ. тахса киһи олороро. Нэһилиэнньэ 84% кэриҥэ тыа сиригэр олороро. Эмиэ оччо кэриэтэ саха этэ, 9,5% нуучча, 6,5% эбэҥки, эбээн, дьүкээгир, чукча уонна да атын омук олороро. 1917 с. дааннайынан, Саха сиригэр 173 оскуола баара, онно 253 учуутал үлэлиирэ уонна түөрт үөрэх тэрилтэтэ: реальнай училище, дьахтар гимназията, дьахтар епархиальнай училищета уонна духуобунай семинария баара. Ааҕар-суоттуур дьон 2% эрэ этэ, оттон олохтоох нэһилиэнньэттэн 0,7% эрэ ааҕара-суоттуура.
1919 с. ахсынньы 26 к. ылыныллыбыт РСФСР Норуодунай хамыһаардарын сэбиэтин «РСФСР олохтоохторун ортотугар үөрэҕэ суох буолууну утары охсуһар туһунан» Декрет улахан суолталаах буолбута. Улахан дьону ааҕарга үөрэтэр үлэ күүскэ ыытыллыбыта. 

Саха сиригэр алын сүһүөххэ булгуччулаах үөрэнии киирбитигэр (1930 сылтан 1941 сылга диэри) алын оскуола ситимин сайыннарарга сүҥкэн үлэ ыытыллыбыта. Үөрэнээччилэр наука төрүтүн дириҥник өйдүүллэригэр, нуучча уонна саха тылын уонна литературатын хаачыстыбалаахтык үөрэтэллэригэр бары күүс түмүллүбүтэ, саха тылын үөрэтии методикатын научнай төрүтүн оҥорор үлэ ыытыллыбыта. Ити сылларга алпаабыт уонна грамматика тупсарыллыбыта. Ону таһынан Саха сирин Хоту төрүт олохтоох омуктара бэйэлэрэ суруктаах-бичиктээх буолбуттара. 1937 с. нэһилиэнньэ ааҕар дьоно 85,4% тиийбитэ.
И.Е.Винокуров наука барҕара сайдыытыгар уһулуччулаах оруоллаах, үтүөлээх-өҥөлөөх. Аҕа дойду Улуу сэриитин иннинээҕи республикаҕа ыытыллыбыт үгүс өрүттээх научнай чинчийиилэри түмэн, ССРС Наукаларын Академията Саха АССР оҥоруулаах күүстэрин сиһилии үөрэтиигэ анаан-минээн конференцияны ыыппыта. Бу улахан суолталаах конференция 1941 сыллаахха кулун тутарга, сэрии буолуон иннинэ барбыта, ону салайыыга Саха сирин Совнаркомун председателин солбуйааччы И.Е. Винокуров биһиги правительствобыт аатыттан тиийэн кыттыбыта. Ол Москватааҕы конференцияҕа дойду бөдөҥ ученайдара үмүрү тардыллыбыттара, кинилэр ортолоругар 9 академик баара. Саха сирин оҥоруулаах күүстэрин кэлимсэ сайдыытын тыын боппуруостарыгар 21 дакылаат истиллибитэ. Ордук геологоразведочнай уонна ирбэт тоҥу үөрэтиини күүһүрдэр чааһынан киэҥ уураахтар, быһаарыылар ылыллыбыттара. Ол сүҥкэннээх программа олоххо киириитин уоттаах уһун сэрии мэһэйдээбитэ. Ол да буоллар сэрии да кэмигэр науканан дьарыктаныы, чинчийии үлэтэ тохтооботоҕо. 
1941—1946 сылларга Илья Егорович республика ученай советын председателэ этэ. Наукаҕа сыһыаннаах  туох баар оччотооҕуга ыытыллар үлэлэри олоччу салайара. Саха сирин правительствотын оччотооҕу баһылыга, Совнарком председателэ И.Е. Винокуров быһаччы дьаһалынан  1940—1946 сыллардаахха Ленскэй историко-археологическай экспедиция алта сыл устатыгар Лена уонна Халыма өрүстэрин төбөлөрүттэн төрдүлэригэр диэри сыыйбыта. Таймыр тумус арыыны (Красноярскай кыраай) чинчийбитэ. Аны бастакы палеолит — эргэ, неолит — саҥа таас, боруонса, тимир, кыргыс үйэлэрин историческай пааматынньыктарын аспыта. Ону таһынан Индигир өрүс уонна Таймыр нуучча Сибиирдээҕи бастакы культураларын өйдөбүнньүктэрин чинчийбитэ. Бу экспедиция сүнньүнэн төһө да сэрии кытаанах, эриирдээх-мускуурдаах кэмнэригэр үлэлээбитин иһин боччумнаах ситиһиилэммитэ.
Саха АССР историятын бастакы тома, 8 монография, сүүһүнэн ахсааннаах ыстатыйалар суруллубуттара. Экспедицияны кэлин НА Сибиирдээҕи отделениетын Историяҕа, философияҕа, филологияҕа институтун директора, академик, Социалистическай Үлэ Геройа А.П. Окладников салайбыта. Научнай үлэлэр түмүктэрэ омук сирдэригэр английскай тылынан бэчээттэнэн тарҕаммыттара.
Илья Егоровичка  ис сүрэҕиттэн махтанан А.П. Окладников: «Он является духовным отцом I тома истории Якутии», — диэн суруйбуттаах.
Бу курдук, И.Е.Винокуров курдук өркөн өйдөөх, инникини, кэскиллээҕи  өтө көрөр салайааччылар баар буолан, республикабыт наука араас салааларынан сайдар, үүнэр. Саха сиригэр научнай тэрилтэлэр арыллыбыттара, олор үөрэх, култуура, сырдатар тэрилтэлэр тэҥҥэ сайдалларыгар тирэх буолбуттара. Холобур, 1947 сылга ССРС НА Саха сиринээҕи научнай-чинчийэр базата, оттон 1949 сылга Саха сиринээҕи филиала тэриллэр. 1956 сылга Саха государственнай университета аһыллар.  Тыл, литература, история института (1935 с.), Биология института (1952 с.), Геология института, Тыа хаһаайыстыбатын научнай-чинчийэр института (1957 с.), Аэрономия уонна космофизическэй чинчийии института (1962 с.), Ирбэт тоҥу үөрэтэр институт (1960с.), Хотугу физико- техническэй проблемалар институттара (1970 с.),  Сэллиги эмтиир институт (1982с.) арыллыбыттара. Балары таһынан киин сирдэр уонунан ахсааннаах научнай-произволственнай салаалара, филиаллара Саха сирин норуотун хаһаайыстыбатын уонна культуратын салгыы үүннэриигэ тахсыылаахтык үлэлииллэр.
Онон Саха сиригэр наука сайдыыта И.Е.Винокуров аатын кытта ыкса сибээстээх.
“Тэпсиллибэт үтүө аат”  И.Е.Винокуров туһунан этиилэр, сыанабыл.
Илья Егорович Винокуров айылҕаттан муударай өйө, республикатын туһугар үрдүк эппиэтинэһэ, кэскиллээх хайысхалары көрөн тутуһуута кими баҕарар бүгүн да сөхтөрөллөр.
Илья Егорович Винокуров биир дойдулааҕа Максим Кирович Аммосов кэнниттэн саха дьонуттан иккис киһинэн республика бастакы салайааччыта буола үүммүтэ. 
Михаил Николаев,
 Саха Республикатын бастакы президенэ 
И.Е.Винокуров остался в памяти народа, его имя стоит в одном ряду с такими легендарными сыновьями народа, как М.К.Аммосов, И.Н.Барахов, П.А.Ойунский, С.В.Васильев, С.М.Аржаков.
Егор Алексеев, 
доктор исторических наук
И.Е.Винокуров олоҕун тиһэх күннэригэр диэри көнө суолтан тутум да туораабакка, кырдьык кыайарын туһугар туруулаһан туран охсуспута. Ол иһин төрөөбүт норуота кинини муҥура суох ытыктыыр, таптыыр. Кини олоҕо үүнэр көлүөнэлэри норуот үрдүк аатын-суолун, тугу да сиэртибилээн туран, көмүскүүргэ ыҥырар тыыннаах холобур буолуоҕа.
Софрон Данилов,
саха народнай суруйааччыта
И.Е Винокуров уонна кини курдук норуоттарын туһугар, кини өйүн-санаатын, ситиһиитин, баайын көмүскүүр иһин бэйэлэрин олохторун сиэртибэлиири да кэрэйбэккэ турууласпыт эр сүрэхтээх саха ньургун уолаттарын ааттара бар дьон сүрэҕэр мэлдьитин тыыннаах буолуоҕа.

Василий Яковлев-Далан,
 саха народнай суруйааччыта

Кыларыйан турар кырдьыгынан даҕаны, туох да омуна суох, дэбдэтитиитэ, киэргэтиитэ суох, Илья Егорович Винокуров бэрт сэдэх амарах сүрэхтээх, аһаҕас дууһалаах, киэмсийэ, үрдүктүк туттуна сатаабат, сүр судургу, төрөөбүт Сахатын сирин ийэ буоругар, бар дьонугар сүтэн хаалбат бэлиэ суолу хаалларбыт үтүө киһи этэ. Кини олоҕун бүтүннүү төрөөбүт норуотугар анаабыта. 

Василий Протодьяконов-Кулантай, 
саха народнай суруйааччыта, государственнай деятель


Билигин толкуйдаан көрдөххө, алдьархайдаах аччыктааһыны утары киммит кэлэн сахалары, тыа дьонун ким көмүскэһиэй? Ону история бэйэтэ оҥорор эбит. Оннук киһинэн собус-соҕотох Илья Егорович буоларын, мээнэ киһи анала буолбатаҕын билигин өйдүүбүт. 

Егор Ларионов,
СӨ бочуоттаах гражданина, 
Нам, Сунтаар улуустарын Ытык киһитэ, 
СӨ норуотун хаһаайыстыбатын үтүөлээх үлэһитэ.

Из интервью с Матвеем Евсееввым журналу  Журфикс, 2022 г.,  июнь-июль
 - Кого из якутян вы считаете уникальным?
- Илью Егоровича Винокурова, спасшего народ от туберкулеза, голода в Великую Отечественную и в первые послевоенные годы. В 1946-1951 годах был первым секретарем Якутского областного комитета ВКП(б). В 1952 г был снят с работы по ложному обвинению. Выступал за реабилитацию основоположников якутской литературы Кулаковского, Софронова и Неустроева. 

Илья Егорович Винокуров саха норуотун дьолугар төрөөбүт-үөскээбит киһи буолар диэн сыаналыыбын. Олохпор куруук Илья Винокуровы холобур оҥостобун. Ыарахан түгэннэргэ, Илья Винокуров манна хайдах быһаарыныы ылыа, тугу гыныа этэй диэн саныыбын, толкуйдуубун. Олоҕум тухары Илья Егорович Винокуров баар!
Юрий Слепцов, 
Нам улууһун баһылыга 
Үтүө киһи аата үйэлэргэ
1967 сыллаахха Нам киинигэр И.Е.Винокуровы үйэтитэн памятник-бюст туруорбуттара. Скульптор Пшенников К.Н.
1986 сыллаахха Хатыҥ-Арыы нэһилиэгин орто оскуолатын территориятыгар памятник туруорбуттара. Скульптор Семен Бочкарев.
1995  сылтан  Илья Егорович төрөөбүт нэһилиэгэр Хатыҥ-Арыы орто оскуолата Илья Егорович аатын сүгэр.
Саха сирэ төрүттэммитэ 80 үбүлүөйдээх сылынан 2002 сыл муус устар 26 күнүнээҕи СӨ Президенин  Штыров В.А. 215 нүөмэрдээх дьаһалынан Намнааҕы педагогическай колледжка государственнай, политическай деятель Илья Егорович Винокуров аатын иҥэрбиттэрэ.
2006 сыллаахха Намнааҕы педагогическай колледж таһыгар И.Е.Винокуровка аналлаах памятник туруорбуттара. Ааптар Огонеров Николай Дмитриевич.
2010 сыллаахха Хатыҥ-Арыы нэһилиэгэр Илья Егорович Винокуров аатынан кыраайы үөрэтэр музей аһыллан үлэлиир. Бу сыллар устатыгар нэһилиэк, улуус, республика дьоно-сэргэтэ биир дойдулаахпыт Илья Егорович олоҕун, үлэтин, нэһилиэк историятын билистилэр.
2011 сыллаахха Хатыҥ-Арыы нэһилиэгин кыраайы үөрэтэр музей территориятыгар И.Е.Винокуровка аналлаах сквердээх бюст аһыллыбыта.
2012 сыллаахха учуутал Алевтина Афанасьевна Алексеева тэрийиитинэн Хатыҥ-Арыы орто оскуолатын үөрэнээччилэригэр “Ылдьаа ыччаттара” диэн эдэр ыччат  общественнай түмсүүтэ тэриллибитэ. 
2016 сыл бэс ыйын 17 күнүгэр Нам селотугар Илья Егорович Винокуров 120 сылынан сквер аһыллыбыта. Айан оҥорооччуларынан скульптор-монументолист, Россия худуоһунньуктарын сойууһун чилиэнэ Егор Оготоев уонна Россия архитектордарын сойууһун чилиэнэ Сергей Лукин буолаллар.
Дьокуускай куоракка
 2017 сыл алтынньы 5 күнүгэр Дьокуускай куоракка Илья Егорович Винокуров аатынан сквери уонна пааматынньыгы арыйыы үөрүүлээх тэрээһинэ буолбута. Пааматынньык архитектора Россия архитектордарын сойууһун чилиэнэ Сергей Лукин, скульптора, Россия худуоһунньуктарын сойууһун чилиэнэ Егор Оготоев. 
Дьокуускай куорат Сайсары уокуругар И.Е.Винокуров аатынан уулусса баар.
Өлөөн улууһа
1970 сыллаахха Өлөөн улууһа тэриллибитэ 40 сылыгар оройуон киинигэр Илья Егорович Винокуровка аналлаах памятник туруорбуттара. (Скульптор К.Н.Пшенников, железобетон, 1967 с.).
2000 сыл кулун тутар 31 күнүгэр  улуус депутаттарын мунньаҕын XII ыҥырыылаах мунньаҕын уурааҕынан Новая уулуссаны Илья Егорович Винокуров аатынан уулуссаҕа уларыппыттара.
 2022 сыл атырдьах ыйын 8 күнүгэр Илья Егорович Винокуров памятнигар сквери аспыттара. 
2005 сыллаахха МО «Өлөөн национальнай нэһилиэгэ» администрациятыгар Илья Егорович Винокуровка аналлаах мрамортан оҥоһуллубут мемориальнай дуосканы туруорбуттара. 
Бүлүү улууһа
Бүлүү куорат былыргы историческай миэстэтигэр Илья Егорович Винокуров аатынан уулусса аһыллыбыта. Бу уулуссаҕа Николай Гаврилович Чернышевскай аатын сүгэр Бүлүүтээҕи педагогическай колледж турар. 1996 с. Илья Егорович Винокуров төрөөбүтэ 100 сылыгар Мир уулуссаҕа турар эргэ райсовет дьиэтигэр мемориальнай дуоска туруоруллубута.  
Усуйаана улууһа
Саха АССР тэриллибитэ 40 сылынан сибээстээн, Усуйаана оройуонугар үүнэр көлүөнэни иитиигэ ситиһиилэрин иһин, Казачье орто оскуолатыгар Дьааҥы оройуонун исполкомун 1962 сыл алтынньы 14 күнүнээҕи уурааҕынан Илья Егорович Винокуров аата иҥэриллибитэ. 
Спектакль
2016 сыллаахха саха народнай суруйааччыта Баһылай Харысхал Илья Егорович Винокуровка анаан суруйбут  историческай драматыгар режиссер Андрей Борисов туруоруутугар П.Ойуунускай аатынан Саха театрыгар “Тэпсиллибэт үтүө аат” драма премьерата турбута.
Винокуров Илья Егорович аатынан СӨ государственнай бириэмийэтэ
СӨ Ил Дархана Егор Борисов 2015 сыл муус устар 21 күнүгэр таһаарбыт Ыйааҕынан төрөөбүт өрөспүүбүлүкэлэрин иннигэр Саха сирин уһулуччулаах дьоннорун үтүөлэрин билинэр сыалтан уһулуччулаах судаарыстыбаннай уонна уопсастыбаннай деятель Илья Егорович Винокуров аатынан Судаарыстыбаннай бириэмийэ олохтоммута. 2015 сылтан төрөөбүт өрөспүүбүлүкэлэригэр наука, промышленность, тыа хаһаайыстыбата, техника, тутуу о.д.а. эйгэлэригэр үрдүк ситиһиилэри көрдөрүү иһин судаарыстыбаннай бириэмийэни бастыҥ дьоммут ылаллар. 

«Илья Винокуров – саха норуотун чулуу уола» медиауруогу ыытыыга көмө матырыйаалларын бэлэмнээтилэр: Р.Н.Дьяконова, Р.А.Гоголева, А.А.Парникова

